
[l feudalissem e ses svilup en il territori curretic

M Il domini politic e la pussanza mili-
tara pudevan vegnir exequids durantil
temp medieval sulettamain cun agid
da la decentralisaziun e persunalisa-
ziun, essend latecnica da communica-
ziun anc relativamain pauc sviluppa-
da. In suveran (retg u prinzi) delegava
perquai ina gronda part da sia pussan-
za signurila ad in circul da persunas
cumpetentas, numnadamain a la no-
blezza. Quella deva da sia vart succurs
militar al signur feudal. Per garantir il
provediment alimentar dals schuldads
professiunals engaschads da la noblezza,
als cediva il signur terren e la suveranitad
sur la glieud domiciliada en quel. Quests
bains vegnivan en princip infeudads mo
per il temp da vita dals schuldads e sa
numnavan perquai bains d’emprest u
bains feudals. Tranter il signur feudal
(masser) ed il vasal (um da suita) existiva
ina relaziun da fidelitad persunala (vasal-
litad) cun obligaziuns reciprocas: il signur
garantiva protecziun e legitimitad, il va-
sal prestava servetschs da suita. Questa re-
laziun sa manifestava fin en las classas so-
cialas aristocraticas pli bassas (aristocrazia
bassa, aristocrazia pitschna, aristocrazia
da chavaliers): ils vasals transmettevan ils
feuds (u parts da quels), daventond qua
tras da lur vart signurs feudals.

La totalitad da questas praticas vegn
numnada sistem feudal u feudalissem. La
noziun feudalissem cumpiglia pia las re-
laziuns socialas structuradas dal sistem
feudal durant pliras epocas istoricas. La
basa economic-sociala dal feudalissem
era il domini lia al possess da terren (do-
mini feudal) e la pussanza sur il purs che
n'eran solitamain betg libers da persuna
e che n'avevan betg il dretg da purtar ar-
mas. Els vegnivan protegids dals signurs
che possedevan il funs, sin il qual els eran
domiciliads. Ils purs eran da lur vart obli-
gads da prestar lavurs persunalas u da pa-
jar tributs materials al signur feudal. En
las funtaunas istoricas vegnan numnads
feuds era ils funs surlaschads als purs per
la cultivaziun. La perscrutaziun distin-
gua dentant consequentamain tranter
quests feuds purils (uschenumnads feuds
fauss) ed ils feuds da noblezza. Il domini
feudal era reserva a la noblezza cumbat-
tanta.

Feudalisaziun

La Currezia dal temp medieval tempriv
aveva adopta suenter il declin da I'Impe-
ri roman las structuras socialas inerentas
alas provinzas romanas. Quellas servivan
alas classas dominantas indigenas, repre-
schentadas dals Zaccons [Victorids], a
mantegnair la pussanza. Questa famiglia
evidentamain bainstanta aveva acquista
era la sedia episcopala a Cuira. Per 'Im-
peri ostrogotic respectivamain francon
era la Currezia senza dubi in spazi perife-
ric, domina d’ina noblezza tempriva or-
ganisada en furma da clans. Il domini
francon, introduci en la Rezia tras Carl il
Grond (ca. 800), ha retardd mo tempo-
rarmain il process da feudalisaziun. Era il
regent francon aveva basegn d’ina suita
(conts ed uvestgs da lingua tudestga). Las
donaziuns da possess imperial tras ils im-
peraturs ottons en il 9avel tschientaner

han rinforza il caracter feudal dal domi-
ni episcopal da Cuira.

Fluriziun dal feudalissem

Fin en il temp medieval tardiv ha'uvestg
da Cuira legitima sia pussanza tras sia po-
siziun sco prinzi imperial, quai vul dir
cun renviar a privilegis imperials ch’el
aveva acquista tras servetschs imperials.
Ils servetschs feudals ils pli tipics per
I'uvestg eran quels prestads a la curt im-
periala. Luvestg disponiva d’in stab da
vasals da la noblezza auta e bassa (cha-
stellans, vicedomini e mers/migiurs), als
quals el delegava ses dretgs seculars en
furma da feuds. Las famiglias da noblez-
za auta possedevan dentant en Rezia era
bains ereditars respectivamain allodials
(agens bains) ch’els obtegnevan per part
da l'imperatur en furma da feuds impe-
rials (per exempel ils signurs de Vaz re-
spectivamain lur successurs il contadi en
il Partenz ed a Tavau). Sco I'uvestg ave-
van era quels lur agens vasals da noblez-
za bassa e disponivan d’entradas reserva-
das a signurs feudals.

Crisa dal feudalissem

Tenor la litteratura pli veglia ¢ il feudalis-
sem sa sviluppa en la Rezia dal temp me-
dieval tardiv en moda dramatica ad in si-
stem «democratic». Ils eveniments suan-
dants avevan inizid il declin dal feudalis-
sem: las avugadias episcopalas avevan
pers successivamain lur caracter vasallic
ed eran daventadas veritabels ufhzis; ils
signurs seculars recrutavan ussa lur mi-
nisters (mastrals) oravant tut tranter ils
purs ed avevan pers per part la controlla
sur quels. Ils uvestgs e signurs avevan cu-
menza a cooperar cun ils vischinadis per
sa far valair meglier en faidas e per con-
solidar la pasch; tgi che mantegneva la
pasch procurava numnadamain per ur-
den e segirtad da dretg — duas funcziuns
genuinas dals signurs.

ls purs pajan tribut al signur feudal. Entagl en lain dal 15avel tschientaner. (Austria).

Act da vasalladi tranter il suveran (a dretga) ed in commember da la noblezza (a sanestra). (Frantscha).

La Federaziun dala Chasa da Dieu cu-
mina a Cuira (pli tard Lia da la Chadé) e
la Lia Sura (Lia Grischa) én naschidas en
quest connex. Ils vischinadis n’¢n den-
tant betg resultats dal feudalissem supe-
ra: els servivan oriundamain a controllar
la populaziun rurala en l'interess dals si-
gnurs feudals; els eran districts giudizials,
unitads da curts, quai vul dir unitads ad-
ministrativas signurilas (sut domini feu-
dal). La concurrenza tranter ils signurs
feudals ha dentant permess als vischina-
dis da sa constituir sco corporaziuns col-
lectivas autonomas entaifer las Lias. Cun
dar in a 'auter succurs militar e garantir
la pasch, avevan ils vischinadis surpiglia
incumbensas signurilas respectivamain
funcziuns statalas temprivas. Era sche
questa statalitad era 'emprim fragila e
fragmentara, ¢ ella tuttina sa sviluppada
ordaifer 'urden feudal.

Alura ¢ il domini feudal sa schlia: ils
purs han obtegni adina dapli dretgs da
disponer da lur bains d’emprest ch’én da-
ventads feuds ereditars. Ils tributs mone-
tars nominals fixs én vegnids suttamess
ad ina svalitaziun reala. Ils tschains én
vegnids remplazzads tras pauschalas (a la
sava dal temp modern) u eén simplamain
vegnids abolids respectivamain refusads
(en connex cun la refurmaziun); il me-
dem vala per las dieschmas, in tribut ec-
clesiastic feudal che vegniva savens era
incassa da nobels seculars.

Survivenza dal feudalissem

Il domini feudal & vegni remplazza tras in
chapitalissem agrar ch’ha inizid in martga
dal terren ed, a basa da quel, in martg da
credit rural. Quai signifitgava per vasts
circuls da persunas in’economia da debits
ch’ha mana da sia vart a novas dependen-
zas. Da quest svilup han profica ils purs
ils pli bainstants e la noblezza bassa che
possedeva terren. Questas duas gruppas
én daventadas la nova classa politica do-
minanta en il Grischun suenter ’aboli-
ziun da la noblezza auta vers la fin dal
15avel tschientaner. Ella & sa cunfinada
adina dapli vers il pievel cumin, ha svi-
luppaina cultura da represchentaziun tut
speziala ed imitd furmas da viver aristo-
craticas. En quel senn pudess ins preten-
der ch'ils novs signurs sajan stads ils erta-
vels da la veglia noblezza auta e ch’il Gri-
schun haja vivi ina renaschientscha dal
feudalissem a partir dal 16avel tschienta-
ner. Ins po refutar questa presumziun en
dus reguards: 1. Las structuras feudalas
dal temp modern tempriv na sa legitima-
van — cuntrari a quellas dal temp medie-
val — betg pli tras il sistem feudal da rela-
ziuns da fidelitad visavi in signur (retg,
imperatur); ils novs signurs represchen-
tavan, almain per part, ils vischinadis e
cumins. 2. Cum cumin (pur, burgais) era
savens economicamain dischavantagia u
perfin dependent en il Grischun dal

temp modern tempriv, el n'era dentant
betg ina persuna nunlibra; el aveva ob-
tegni respectivamain mantegni il dretg
da purtar armas e demonstrava quel qua
ela en acziuns da protesta ed en dretgiras
nauschas cunter «die grossen Hanseny,
vul dir cunter ils magnats surpussants; el
era in actur politic integra en il process
politic. Florian Hitz

Feud

Il term feud deriva dal pled latin feudum
che vadasiavartenavos sin il vegl tudestg
* fihu (Vieh, vul dir bains movibels pre-
zius). Infeudads vegnivan terrens e
dretgs, sco per exempel il dretg da duana,
ils dretgs dad ir a chatscha ed a pestgar,
da vender sal, da batter munaidas, da
construir citads u da tegnair fiera. En il
temp medieval tempriv vegnivan accor-
dads ils feuds a members da 'auta no-
blezza, dapi il temp autmedieval era a mi-
nisterials ed a burgais. La significaziun
medievala dal pled tudestg /hen (latin
beneficium) na cumpiglia perquai betg
mo il feud vasallic aristocratic (tudestg
Lehen), mabain era il feud «fauss» (tu-
destg Leihe), in emprest a retschaviders
cumins (burgais/citads e purs libers). Era
uvestgs (quels da Cuira) ed avats (quels
da Mustér e da Faveras) vegnivan inve-
stids cun feuds, contribuind a la furma-
ziun dal stadi.

Il feud temporar era limitd en il temp
e turnava alura al signur feudal (masser)
che pudeva puspé disponer libramain da
quel (salvar u reinfeudar). Il feud eredi-
tar percunter vegniva transferi dal bab al
figl. En il decurs dal temp medieval ha il
feud ereditar remplazza quel temporar,
privond qua tras il signur feudal da sia
pussanza. Tals feuds giudevan per exem-
pel ils Gualsers per in tschains-fier. In va-
sal nobel pudeva ceder ses feuds u parts
da quels sco feud posteriur (tudestg Af-
terlehen, Nachlehen). Il benefizi che I'in-
feuda (vasal) pudeva dar libramain en
iertaasia figlialanza (per exempel en il cas
dals Libers da Lags e da Schons) vegniva
numna bain allodial.

Lact da surdada dal feud cumpigliava
I'omagi (obligaziun da servir ed obedir
demussada dal vasal nobel envers il signur
feudal/masser en ina ceremonia speziala),
Pengirament e l'investitura (surdada dal
feud). Las obligaziuns feudalas cumpi-
gliavan servetschs d’onur e da cusseglia-
ziun a la curt, servetschs militars e ser-
vetschs da guardia dal chasteé da la vart dal
vasal e la garanzia dal possess feudal e da
Iassistenza da la vart dal signur. La ruptu-
ra da la fai (felonia) aveva per consequen-
za la privaziun dal feud tras la dretgira da
feud. Bernard Andenmatten

Regaglias
Term che deriva dal latin iura regalia, vul
dir ils dretgs suprems, il possess ed ils

bains da la curuna che furman la basa dal
domini roial. A las regaglias magiuras ap-
partegnan la legislaziun e la giurisdicziun
suprema, la concessiun da privilegis, la
stipulaziun d’allianzas e 'execuziun da la
controlla suprema, a las minuras la cha-
tscha e la pestga, las fieras, las minieras e
salinas, ils dazis, il batter munaidas, il
dretg municipal, las taglias e la polizia.
Cun exequir la suveranitad territoriala
(civila) en num da I'Imperi german ¢én
daventads I'uvestg da Cuira e I'avat da
Mustér vasals e prinzis imperials en il
temp autmedieval. Da quel temp ed en il
temp medieval tardiv ¢ la plipart da las
regaglias ida tras cessiun u usurpaziun en
ils mauns dals signurs feudals e da las ci-
tads. En il Grischun han ils «cumins e
cussegls» da la Republica da las Trais Lias
surpiglia quellas a partir dal 16avel
tschientaner. Adolf Collenberg
Dieschma

Consegna da la dieschavla part dal retgav
d’in terren u d’ina economia. En il temp
medieval stueva la dieschma vegnir paja-
da per regla a la baselgia, alura han sur-
piglid successivamain era ils signurs feu-
dals seculars quest tribut. Lonn 825 ha
I'imperatur Ludwig il Pietus conferma a
I'uvestg da Cuira il dretg da disponer da
las dieschmas en la Currezia. L«Urbari
curretic dals bains imperials» (ca. 840)
cumpiglia numerusas culegnas obligadas
da pajar dieschmas a lur baselgias. Fin il
1200 én attestadas dieschmas en il Gri-
schun en furma da granezza, panitscha,
ravas, chastognas, tschuts e vadels. Tals
tributs vegnivan incassads era per novs
areals runcads en guauds e muntognas.
La refurmaziun ha promovi'exemziun u
la reducziun da las dieschmas. I1 1525 ha
la citad da Cuira scumanda ils tributs en
furma da dieschmas. Ils Artitgels da
Glion dal 1526 han approva legalmain
Iexemziun, la reducziun u la transfurma-
ziun da dieschmas en tut ils territoris da
las Trais Lias. La dieschma gronda, paja-
da en furma da graun e vin, ¢ vegnida re-
ducida ad in quindeschavel. Bleras
dieschmas én dentant sa mantegnidas. 11
1800 ha il Cussegl grond decreta che las
dieschmas possian vegnir cumpradas ora
per ina valur ventg giadas pli gronda. Pir
inalescha dal 1874 ha prescrit 'aboliziun
obligatorica da tut las dieschmas ch’han
stul vegnir cumpradas ora u transfurma-
das en in debit da chapital cun servituts
fin il 1. da schaner 1880. Il term diesch-
ma cumpara en divers toponims, per
exempel en Val Dischma (Tavau) e Sut
Dieschmas (Morissen). Martin Bundi

Manaida
Term che designescha in servetsch da
transport cun la manadira (term paren-
td), exercitd en il temp curretic. Il pled
deriva dal latin minare, rumantsch cha-
tschar, e signifitgava oriundamain in
transport che stueva vegnir presta cun la
manadira en servetsch dals suverans. En
ils urbaris da la diocesa e dal chapitel ca-
tedral da Cuira dal 13avel tschientaner
cumpara la manaida sco term per presta-
ziuns cumpensatoricas, il pli savens sco
tribut en furma da tocs charn (carnes).
Tals tributs vegnivan incassads da migiu-
rias ad Eigias, Zezras, Cuira, Maladers,
Malix, Sagogn, Val, Roten, Almen, Scha-
rons, Dalin, Riom, Beiva e Tuer. La ma-
naida cumpigliava probablamain era il
mantegniment da las vias da colliaziun e
da las vias da transit alpinas. Ils suverans
da lur vart garantivan la segirtad dal traf-
fic commerzial. Martin Bundi

